
Útdráttur  

Í gegnum aldirnar hefur textíll verið ríkur þáttur í menningu Íslendinga. Þessi 

greinargerð og hugmyndabók er lokaverkefni í grunnskólakennarafræðum við Háskóla 

Íslands. 

Í greinargerðinni er fjallað um hvernig nýta má fjölgreindakenningu Howards Gardners 

í textílkennslu, til að ná til allra nemenda svo að hæfileikar hvers og eins fáið notið sín í 

textílnámi. Fjallað er um frumkvöðla í textílkennslu á Íslandi, um ákvæði í aðalnámskrá 

grunnskóla 2011 og hvernig nota megi hugmyndabókina í kennslu í textílmennt. 

Hugmyndabókin eru miðuð við miðstig grunnskóla. Í bókinni eru sjö kaflar með 

fjölbreyttum og misþungum verkefnum, svo allir nemendur ættu að geta fundið eitthvað 

við sitt hæfi.  

Formáli 

Við lok B.Ed. náms í grunnskólakennarafræðum leit ég yfir farinn veg og velti fyrir mér 

hvað stóð eftir. Það fyrsta sem kom upp í hugann var allur sá mikli fróðleikur sem ég 

lærði og öll áhugaverðu verkefnin sem voru unnin á námstímanum. Fróðleiknum mun 

ég búa að alla ævi en mig langaði einnig að leyfa öðrum að njóta. Með það að 

leiðarsljósi gerði ég hugmyndabók sem nýst getur textílkennurum í vinnu sinni við að 

kenna nemendum útsaum.  

Hugmyndabókin, ásamt greinargerð, er lokaverkefni til B. Ed. gráðu í 

grunnskólakennarafræðum við Menntavísindasvið Háskóla Íslands og gildir hún til 

10 eininga (ECTS). Leiðbeinendur voru Kristín Jónsdóttir lektor og Sigríður 

Pétursdóttir deildarstjóri og vil ég þakka þeim fyrir frábæra leiðsögn og samvinnu við 

gerð þessa verkefnis. Vinkonum mínum þeim Jóhönnu Ebbu og Andreu Vogel vil ég 

þakka fyrir innblástur og uppörvun sem og fyrir yfirlestur og tæknilega aðstoð. Síðast 

en ekki síst vill ég þakka eiginmanni mínum Jónasi Þór Sigurbjörnssyni og dóttur okkar 

Elínu Hönnu fyrir endalausa þolinmæði og skilning á meðan á verkefninu stóð. Án 

þessa frábæra fólks hefði þetta lokaverkefni aldrei litið dagsins ljós. 



 bls. 6 

Inngangur 

Markmið þessa lokaverkefnis var að búa til hugmyndabók fyrir starfandi textílkennara 

og námsefni sem gæti nýst þeim við kennslu í útsaumi. Til þess að kveikja áhuga flestra 

nemenda í textílnámi, var megináherslan við gerð hugmyndabókarinnar lögð á að skoða 

fjölgreindakenningu Howards Gardners. Kenningin gengur út á að nemendur búi yfir 

margskonar greind og flokkar Gardner hana niður í átta flokka, svokallaða 

greindarflokka. Ítarlega verður fjallað um kenninguna síðar í þessari greinargerð sem 

fylgir hugmyndabókinni. Hugmyndabókin er uppsett á mjög handhægan hátt fyrir 

textílkennara.  Í hverjum kafla er unnið með ákveðið þema eins og t.d. útsaumur eftir 

teiknaðri mynd og göngutúr í náttúrunni og eru verkefnin innan hvers kafla sérstaklega 

valin til þess að ná til breiðs hóps nemenda með mismikla getu.    

Rannsóknarspurningin sem liggur til grundvallar er: Hvernig er hægt að nýta sér 

fjölgreindakenningu Howards Gardners í kennslu við útsaum í samræmi við 

aðalnámsskrá grunnskóla 2011?   

Í þessari greinargerð er fjallað um hugmyndabókina, á hverju hún byggir og hvernig 

má nota hana í kennslu á miðstigi grunnskóla. Fyrsti kafli er um helstu frumkvöðla í  

handavinnukennslu í grunnskólum á Íslandi og þróun textílkennslunnar. Annar kafli er 

um textílmennt í námskrám. Þriðji kaflinn fjallar um fjölgreindakenningu Howards 

Gardners. Fjórði kaflinn um kennslu í textílmennt sem byggð er á 

fjölgreindakenningunni. Í fimmta kafla er svo farið yfir uppbyggingu og notkun 

hugmyndabókarinnar. Í lokin er samantekt þar sem efnið er dregið saman og 

niðurstöður skoðaðar. 

1. Þróun handavinnukennslu og textílmenntar  

Textíll (heimilisiðnaður) hefur verið mikilvægur í íslenskri menningu í gegnum aldirnar 

og áríðandi er að miðla þessari þekkingu til komandi kynslóða. Skiptir það miklu máli 

hvaða aðferðir eru notaðar þegar ná þarf til margra ólíkra nemenda. Einnig er 

þýðingarmikið að velja fjölbreyttar kennsluaðferðir til að ná til hvers og eins nemanda 

til þess að vekja áhuga hans fyrir hinum íslenska útsaum.  

Til að nemandi öðlist þekkingu og skilning á því menningarlega samhengi sem 

handverkið er sprottið úr, þarf textílnám að fara fram í sögulegu og félagslegu samhengi 

(Aðalnámskrá grunnskóla, 2011). Íslenskt handverk byggir á gamalli arfleið á þekkingu, 

aðferðum og efnum. Einnig er hönnun og handverk orðið vaxandi atvinnugrein bæði 

innanlands og til útflutnings  og er eitt af því sem einkennir íslenska menningu.  

Helstu talsmenn og frumkvöðlar handavinnukennslu í upphafi skólahalds á Íslandi 

voru Jón Þórarinsson, Guðmundur Finnbogason og Halldóra Bjarnadóttir.  

1.1  Jón Þórarinsson    

Jón Þórarinsson var skólastjóri við Flensborgarskóla í Hafnarfirði frá 1882 og einn af 

stofnendum kennaradeildar við skólann, gengdi hann stöðu forstöðumanns við 

kennaradeildina á árunum 1892 – 1908 (Alþingi, 2001). Hann var einnig alþingismaður 

og ferðaðist víða til að kynna sér menntamál á síðari hluta átjándu aldar, þar á meðal til 

Norðurlanda. Hann var mikill talsmaður þess að handavinna yrði ein af námsgreinum 

sem kennd væri í íslensku skólakerfi og kallaði hana skólaiðn til að aðgreina frá 

heimilisiðn. Hann ritaði grein um slíka kennslu og taldi að skólaiðn væri góð 

uppeldisaðferð því hún væri ágætis hreyfing og æfing fyrir líkamann og þannig gott 

jafnvægi við þá kyrrsetu sem fylgir bóknámi. Hann taldi að hver sú iðja sem vekur upp 

áhuga hjá nemendum og starfsgleði efldi virðingu fyrir líkamlegri vinnu og ánægju af 

henni. Sem er andstætt því að nám sem felur í sér líkamlegt erfiði sé óæðra bóknámi, 

það hefur lengi verið undirrót stéttarígsins (Guðmundur Finnbogason, 1994). 

Tilgangur með kennslu í skólaiðn er að kenna nemendum að nota ýmis verkfæri, 

beita skynfærum sínum bæði hug og hönd í sameiningu, en ekki til að allir nemendur 

læri að verða smiðir (Guðmundur Finnbogason, 1994). 

1.2.  Guðmundur Finnbogason 

Guðmundur Finnbogason var sálfræðingur og heimspekingur, hann fékk tveggja ára 

styrk frá Alþingi árið 1901 til þess að fara erlendis og kynna sér þar mennta- og 

uppeldismál. 

Að ferðinni lokinni átti hann að koma með niðurstöður af rannsóknum sínum og 

tillögur um hvernig honum þætti heppilegast að standa að uppeldis-og menntamálum 

hér á landi. 

Er heim kom tók hann til við að skrifa bókina Lýðmenntun til þess að gefa þjóðinni 

tækifæri á að kynnast verkum hans og kveða upp sinn dóm áður en hann kynnti 

niðurstöður sínar fyrir Alþingi. Í bókinni voru fimmtán kaflar um hvað skyldi kennt, þar 

á meðal handavinna, einnig hvernig kennslu væri best háttað sem og hugmyndir um 

stofnun  kennaraskóla (Guðmundur Finnbogason, 1994).   

Í mannseðlinu á sé ekkert dýpri rætur en starfsfýsni, það sést best á börnunum þau 

eru síiðandi af sköpunarþrá, vilja hafa eitthvað fyrir stafni, skapa eitthvað, búa eitthvað 

til. Mönnum er það ljóst að frá unga aldri verði börn að læra að nota hug og hönd í 

sameiningu til þess að æfa skynfæri þeirra (Guðmundur Finnbogason, 1994).  

1.3  Halldóra Bjarnadóttir 

Halldóra Bjarnadóttir var kennari og skólastjóri, hún fékk sína fyrstu reynslu sem 

kennari sumarið 1890 þegar hún var 17 ára og bjó á Sauðárkróki hjá móðurbróður 

sínum og konu hans. Á þessum tíma var mikil áhersla á heimilisfræðum og þess vegna 

fór hún að læra fatasaum. Næstu fimm árin kenndi Halldóra víðsvegar um landið bæði í 

farkennslu og heimiliskennslu.  Henni fannst sér skorta kennslumenntun í 

kennarastarfinu en á þeim tíma var engin kennaraskóli á Íslandi. Árið 1896 fór hún því 

til Noregs í þriggja ára kennslunám (Vilhjálmur S. Vilhjálmsson, 1960). Þegar heim 

kom að námi loknu fór hún strax að kenna við Barnaskólann í Reykjavík, en stoppaði 

stutt við. Halldóra fór aftur til Noregs í sjö ár og starfaði þar sem kennari. Í Noregi var 

það venjan að hver kennari fylgdi nemendum frá fyrsta til fjórða bekkjar. Árið 1908 

kom hún aftur til Íslands og tók við skólastjórastöðu við Barnaskólann á Akureyri og 

gengdi þeirri stöðu í tíu ár (Vilhjálmur S. Vilhjálmsson, 1960). Hún lét sér annt um 

nemendur sína og hún taldi mikilvægt að hafa gott samstarf milli heimila og skóla 

(Vilhjálmur S. Vilhjálmsson, 1960). Halldóra barðist fyrir aðbúnaði nemenda og lét 

útbúa skólabókasafn og leikvöll á skólalóðinni (Jón Hjaltason, 2000). 

Halldóra Bjarnadóttir var meðal stofnenda og formaður Sambands norðlenskra 

kvenna sem var stofnað árið 1914, hún kom einnig að stofnun fjölmargra kvenfélaga. Þá 

var hún stofnandi, eigandi og ritstjóri ársritsins Hlínar. Haustið 1922 bauðst henni að 

kenna handavinnu við Kennaraskóla Íslands í Reykjavík og kenndi hún í átta ár við 

skólann. Halldóra stofnaði Tóvinnuskólann á Svalbarða við Eyjafjörð 1946 og starfaði 

við hann til ársins 1955 þá 82. ára að aldri. Að því loknu flutti Halldóra á Sjúkra- og 

elliheimilið á Blöndósi og einbeitti sér að formennsku Sambands norðlenskra kvenna og 

ritstjórn Hlínar (Vilhjálmur S. Vilhjálmsson, 1960). Halldóra lést 108 ára gömul. Hún 

ánafnaði Heimilisiðnaðarsafninu á Blöndósi eigur sínar sem komið var fyrir í hinu 

gamla safnhúsi sem í daglegu tali er kallað Halldórustofa.  

2  Textílmennt í námskrám 

2.1  Aðalnámskrá grunnskóla   

Í dag er allt grunnskólastarf á Íslandi, lögum samkvæmt. byggt á aðalnámskrá 

grunnskóla sem er gefin er út af Mennta- og menningarmálaráðuneytinu og endurnýjuð 

reglulega. Hlutverk aðalnámskrár er að stýra allri menntun í skólum landsins. 

Samkvæmt aðalnámskrá grunnskóla eiga skólarnir að hafa þarfir og stöðu barna og 

ungmenna að leiðarljósi í allri vinnu sinni. Skólastarfið í heild sinni á að miða að virkri 

þátttöku nemenda í lýðræðisamfélagi, bæði utan skólans sem innan (Aðalnámskrá 

grunnskóla, 2011). Þegar börn og ungmenni skynja merkingu viðfangsefna og gildi 

þeirra eykst sköpunargleði þeirra sem leiðir til námsáhuga, segir m.a. í núgildandi 

aðalnámskrá (Aðalnámskrá grunnskóla, 2011). 

2.2  Kennsluhættir í list- og verkgreinum 

Samkvæmt aðalnámskrá grunnskóla 2011 skiptast list- og verkgreinar í nokkra flokka 

eins og sjónlistir og tónmennt, sviðslist (leiklist, dans), heimilisfræði, textíl, hönnun og 

smíði. Hugmyndafræði og áherslur í list- og verkgreinum fléttast saman á órjúfanlegan 

hátt á mismunandi stigum en þær eru byggðar á eftirfarandi fjórum þáttum 

(Aðalnámskrá grunnskóla, 2011). 

Hugmyndavinna og þekkingaöflun snýr að tækniþjálfun og undirbúningi. Nemendur 

leita fyrir sér að efni og upplýsingum, rannsaka, kanna, ímynda sér, prófa, læra tækni og 

að taka áhættu sem skerpir eigið traust og þor, bæði til eigin hugmynda og 

viðfangsefnisins. 

Framkvæmd, með henni beita nemendur aðferðum þar sem þeir þurfa að túlka, 

umbreyta, flytja, sýna, prófa, forma og framleiða. 

Greining, með henni dýpka nemendur upplifun sína og skilning með tjáningu, umræðu 

og mati. Nemendur meta, greina, gagnrýna, túlka, bera saman, rannsaka og ígrunda.   

Samhengi, með því er ferlið sett í menningarlegt, sögulegt, félagslegt og persónulegt 

samhengi. Nemendur meta, ígrunda, smíða kenningar, skipuleggja og endurskipuleggja, 

þroskast og breytast (Aðalnámskrá grunnskóla, 2011). 

Kennari skal leiðbeina nemendum og gefa þeim tækifæri á að þróa þessar 

hugmyndir sínar á fjölbreyttan hátt og um leið þjálfast nemendur í að koma þeim í verk 

og á framfæri.  

Lokaafurðin er ekki síður mikilvæg eins og að flytja dans-, tón- eða leikverk, sýna 

mynd-, textíl- eða smíða verkefni.  

Af því sem fram hefur komið má sjá að vinnuferlið er ekki síður mikilvægt því þar 

gefst tækifæri á að efla félagslegan og almennan þroska einstaklingsins. Mikilvægt er að 

aðstaða og þekking sé fyrir hendi í skólanum því að menntun í list- og verkgreinum á að 

lúta eðli greinanna. Er það forsenda þess að faglega sé unnið og að nemendum sé veitt 

listræn og verkleg þjálfun sem reynir á samvinnu nemenda, sjálfstæð vinnubrögð, 

fjölbreytta gagnaöflun og vinnuaðferðir (Aðalnámskrá grunnskóla, 2011). 

2.3  Námsmat í textíl 

Samkvæmt aðalnámskrá grunnskóla 2011 er mikilvægt að námsmat sé fjölbreytt í list- 

og verkgreinum, t.d. jafningjamat, sjálfsmat eða frammistöðumat. Eðli verkefna hverju 

sinni fer eftir hvaða aðferð skal beitt. Í list- og verkgreinum hentar frammistöðumat vel, 

þar er hugað bæði að afrakstrinum og námsferlinu. Frammistöðumat hentar vel til að 

kanna hæfni nemenda  og hvernig þeir beita leikni sinni og þekkingu (Aðalnámskrá 

grunnskóla, 2011).  

Við námsmat í útsaumi og textílnámi hentar vel að hafa frammistöðumat í upphafi, 

til þess að kanna leikni og sjá hvar hæfileikar nemenda liggja. Með símati, þar sem 

staða nemenda er metin reglulega, er hægt að sjá hvernig færni nemenda þróast og 

hæfileikar á fleiri greindarsviðum þroskast. Hugmyndabókin sem þessi greinargerð 

fylgir hentar vel til að  byggja upp námsmat og kenna eftir, því að verkefnin eru 

misþung og ættu að ná til allra nemenda sama á hvaða greindarsviðum hæfileikar þeirra 

liggja.   

2.4  Skólanámskrá Grunnskóla Vestmannaeyja 

Dæmi má taka af skólanámskrá Grunnskóla Vestmannaeyja. Þar er lögð áhersla á að 

námshæfileikar hvers og eins fái að njóta sín og komið skuli til móts við nemendur. Því 

hefur nám sem tekur mið af stöðu hvers og eins nemanda aukið vægi sitt í skólastarfinu.     

Í skólanámskránni segir að kennarar eigi að leggja sig fram við að búa nemendum 

örvandi einstaklingsmiðað námsumhverfi til þess að hver og einn fái að njóta sín til 

fulls. Lagt er upp með að verkefnin séu örvandi, merkingarbær, heilstæð og skapandi. 

Grunndvallaratriði í einstaklingsmiðuðu námi er að kennsluaðferðir séu fjölbreyttar sem 

og námsframboð og nálgun. Stefnt er að því að í hverri kennslustofu sé kraftmikið 

námssamfélag (Grunnskóli Vestmannaeyja, 2012-2013). Í vettvangsnámi mínu þar var 

mjög gott námsumhverfi til textílkennslu með fjölbreyttar og einstaklingmiðaðar 

kennsluaðferðir.  

Verkefnin í hugmyndabókinni eru ólík og misþung og henta mjög vel til kennslu 

þar sem námsumhverfið er miðað að einstaklingnum og notaðar eru fjölbreyttar 

kennsluaðferðir.     

3. Fjölgreindakenning Howards Gardners           

 „Það verður aldrei til fullkominn listi af þrem, sjö eða þrjú hundruð greindum sem 

verður samþykktur af öllum rannsakendum ... ef við erum að leita eftir afgerandi 

kenningu um mannlega greind, getum við búist við því að leit okkar ljúki aldrei.“ 

(Gardner, 1993, bls. 59) 

 

Ég tek undir þessi orð Gardners að ekki er hægt að flokka til fullnustu mannlega greind, 

því að mennirnir eru eins misjafnir og þeir eru margir.  

Gardner telur að allir einstaklingar búi yfir sömu eiginleikum eða greindum sem eru 

misþróaðar eftir einstaklingum. Tel ég þetta góðar forsendur til kennslu í útsaumi. 

Markmið þessa verkefnis er m.a. að leita leiða til að glæða áhuga grunnskólanema á 

útsaumi þar sem hann á rætur að rekja til hinnar gömlu íslensku útsaumshefðar. Með því 

að byggja útsaumskennsluna á fjölgreindakenningu Howards Gardners gefast tækifæri 

til að ná til áhugasviðs nemenda á þeirra eigin forsendum. Kenningin opnar leið til að 

finna hvar hæfileikar hvers og eins nemanda liggja og með henni er hægt að hjálpa 

nemendum og finna út hvernig þeir geta best lært. Fjölgreindakenningin byggir á átta 

ólíkum greindum sem þroskast á ólíkum tíma hjá hverjum einstaklingi, á meðan ein 

greind þroskast þá þróast hinar (Gardner, 1993). Samkvæmt kenningunni liggja 

hæfileikar hvers og eins ekki bara á einu sviði heldur missterkt á mörgum. Mikilvægt er 

að kynna fjölgreindakenninguna fyrir nemendum, því að það styrkir sjálfstraust þeirra 

að vita að allir eru góðir í einhverju og enginn er góður í öllu. 

Dæmi um kennslu sem byggir á fjölgreindakenningunni má finna í New City 

School. Skólinn var stofnaður í Saint Louis í Bandaríkjunum árið 1969 með þá hugsjón 

að hann yrði opinn skóli fyrir alla. Skólinn starfaði frá upphafi í anda 

fjölgreindakenningarinnar sem Howard Gardner kom fram með mörgum árum seinna. 

Skólinn hafði, og hefur enn, að leiðarljósi að vera skapandi og stuðla að sjálfstæði og 

sjálfstrausti nemenda sinna. Skólinn heldu enn uppi hugsjón þeirra sem stofnuðu hann 

og er skólinn talin hafa djarfa hugsjón í vinnu sinni þar sem þarfir nemenda eru í fyrsta 

sæti. Kannanir hafa sýnt fram á að nemendum við skólann gengur betur námslega en 

jafnöldrum þeirra í öðrum skólum (New City School, 2013).  

Í bókinni Fjölgreindir í skólastofunni eftir Thomas Armstrong (2001) segir frá 

hugmyndafræði Howard Gardners um fjölgreindir í skólastofunni. Kenningin gengur út 

á virðingu fyrir margbreytileika mannsins og þeim fjölmörgu leiðum sem maðurinn 

hefur sett mark sitt á veröldina. Kenningin gengur einnig út á fjölbreyttar námsaðferðir 

og fjölda leiða til að meta námsárangur (Armstrong, 2001). Gardner kortlagði hið breiða 

svið mannlegra möguleika með því að koma fram með fjölgreindakenninguna þar sem 

hann flokkaði greind eða getu í átta frumflokka eða „greindir“. Flest af því sem við 

gerum byggir á fleiri en einni greind og þar af leiðandi fellur oft sama verkefni eða 

viðfangsefni undir margar greindir.  

Hér á eftir fer lýsing á aðalatriðum hvers flokks eða greindar eins og ég kýs að lýsa 

þeim sjálf en einnig er vitnað beint í bók Armstrongs. Lýst er hvað einkennir þá sem 

búa yfir tiltekinni greind í ríku mæli. Flokkarnir eru: Málgreind, rök- og 

stærðfræðigreind, rýmisgreind, líkams- og hreyfigreind, tónlistargreind, 

samskiptagreind, sjálfsþekkingargreind og umhverfisgreind (Armstrong, 2001).  

3.1  Málgreind  

Einstaklingar sem eru sterkir í þessari greind hafa mikla hæfileika til að tjá sig í orðum 

bæði skriflega og munnlega eins og t.d. skáld, ræðumenn, stjórnmálamenn, rithöfundar, 

blaðamenn eða ritstjórar (Armstrong, 2001).  

Þessir einstaklingar          

• Lesa bækur   

• Hlusta frekar á útvarp eða mælt mál en að horfa á sjónvarp  

• Skemmta sér og öðrum vel við orðaleiki (Armstrong, 2001). 

• Búa yfir óvenju góðum orðaforða miðað við aldur  

• Muna vel dagsetningar, staði eða nöfn   

• Eru óvenju góðir í stafsetningu miðað við aldur (Armstrong, 2001).  

• Eru góðir í frjálsum útsaum þar sem þeir fá frjálsar hendur  

• Hentar vel að sauma upp úr bókum og blöðum. 

3.2  Rök- og stærðfræðigreind 

Einstaklingar sem eru sterkir í þessari greind hafa mikla hæfileika í rökhugsun og að 

nota tölur í vinnu sinni eins og  t.d. tölfræðingar eða endurskoðendur. Þeir eru næmir 

fyrir röklegum tengslum og mynstrum, yrðingum og staðhæfingum (Armstrong, 2001).    

Þeir skara framúr í                          

• Heilabrotum og leikir sem krefjast rökhugsunar liggja vel fyrir þessum 

einstaklingum  

• Þeir trúa því að næstum allt eigi sér röklega skýringu (Armstrong, 2001). 

• Þessir nemendur þekkjast úr nemendahópnum því að þeir eru gjarnir á að spyrja 

óvenju margra spurninga um hvernig hlutir í kringum þá virka.  

• Þeir hafa gaman af að leika sér með tölur og njóta stærðfræðitímanna 

(Armstrong, 2001).  

• Þeir leita eftir munstrum í vinnu sinni, því væru þeir góðir í allri úttalningu og 

munsturgerð þar sem þeir fá frjálsar hendur í vinnu sinni. 

3.3  Rýmisgreind 

Einstaklingar sem eru sterkir í þessari greind hafa mikla hæfileika í að skynja 

rúmfræðilegt umhverfi og hið sjónræna eins og t.d. leiðsögumenn eða veiðimenn. Eru 

næmir fyrir lögun, litum, línum, vídd, formi og tengslum þar á milli. Einnig góðir í að 

sjá hluti fyrir sér og tjá rúmfræðilegar og sjónrænar hugmyndir á myndrænan hátt 

(Armstrong, 2001).  

Hafa ánægju af að 

• Teikna eða krota  

• Eiga auðvelt með að rata á ókunnum stöðum   

• Kjósa lesefni sem er með mikið að myndum (Armstrong, 2001).   

• Þessir nemendur þekkjast úr nemendahópnum því þeir krota oft á vinnublöð og 

vinnubækur, eru betri en jafnaldrar sínir í teikningu og hafa gaman af allri 

listrænni vinnu (Armstrong, 2001).  

• Þeir hafa gaman af að teikna og kemur það sér vel í textílvinnu því þeir geta 

teiknað upp textílverkefnið  áður en það er unnið og með því séð það fyrir sér 

áður en hafist er handa.   

• Góðir í að hanna eigin hugmyndir og að vinna á listrænan hátt.  

3.4  Líkams- og hreyfigreind   

Einstaklingar sem eru sterkir í þessari greind hafa mikla hæfileika í tjá tilfinningar og 

hugmyndir, þeir hafa mikla færni í að nota líkamann eins og t.d. látbragðsleikarar, 

dansarar eða íþróttamenn. Eru færir í að búa til hluti og nota þá, eru fingrafimir, góðir í 

samhæfingu, hraða og sveigjanleika og hafa næmt snertiviðbragð og snertiskyn 

(Armstrong, 2001).  

Aðgreina sig úr nemendahópnum 

• Einstaklingar með þessa greind hafa gaman af að vinna með höndunum eins og 

að setja saman módel, vefa, sauma og smíða.  

• Nota allan líkamann þegar þeir tala. 

• Vilja helst eyða frítíma sínum utan dyra og finnst erfitt að vera lengi kyrrir.  

• Þeir hafa mikla þörf á að hreyfa sig (Armstrong, 2001). 

• Þessir nemendur þekkjast úr nemendahópnum því að þeir verða að handfjatla allt 

sem þeir sjá, þykir gaman að stökkva og hlaupa t.d. inn í skólastofuna, eru góðir 

í að herma eftir kjækjum annarra eða látbragði (Armstrong, 2001). 

• Hafa gaman af að sauma, vinna með höndunum og því ættu textílverkefni að 

höfða til þeirra.  

3.5  Tónlistargreind  

• Einstaklingar sem eru sterkir í þessari greind hafa mikla hæfileika í tónlist eru 

næmir fyrir tónhæð og takti. Geta spilað eftir eyranu eða nótum eða hvoru 

tveggja. Hafa hæfileika til að skynja og meta mismunadi gæði tónlistar eins og 

t.d. tónlistargagnrýnendur, tónskáld, tónlistarflytjendur eða tónlistarunnendur 

(Armstrong, 2001). Einstaklingar með þessa greind hafa gaman af að hlusta á 

tónlist, leika á hljóðfæri, kunna laglínur á mörgum lögum og geta sagt til um 

hvort að tónn sé falskur (Armstrong, 2001). 

• Slá taktfast á borð þegar þeir vinna verkefni, hreyfa sig og tala á taktfastan hátt, 

næmir fyrir hljóðum í kringum sig og finnst gott að hlusta á tónlist við vinnu 

sína (Armstrong, 2001). 

• Í vettvangsferðum utandyra geta þeir hlustað á náttúruna og síðan unnið 

textílverkefni upp úr því.   

• Þeir getað teikna munstur eða mynd eftir tónlist, ólík tónlist ólík útkoma á 

verkefnum. 

3.6  Samskiptagreind  

Einstaklingar sem eru sterkir í þessari greind hafa mikla hæfileika fyrir látbragði, eru 

næmir fyrir raddbeitingu og svipbrigðum. Hafa hæfileika til að skilja fyrirætlanir, skap, 

tilfinningar hjá öðrum sem og að greina samskipti milli einstaklinga og að bregðast við 

þeim (Armstrong, 2001). 

Þeir þekkjast á því að 

• Hafa gaman af hópíþróttum fremur en einstaklingsíþróttum. 

• Hafa gaman af að kenna öðrum það sem þeir kunna vel.  

• Líta á sig sem foringja og líður vel innan um margt fólk (Armstrong, 2001). 

• Eru vinsælir í félagahópnum. 

• Sýna umhyggju eða samkennd.  

• Eru í nefndum og klúbbum.  

• Eru góðir vinir sem ráðleggja þegar vandamál koma upp. 

• Njóta sín vel í hópi jafningja (Armstrong, 2001).  

• Þeir eru fyrir félagsstarf og hópavinnu, því myndu þeir una sér best þegar unnið 

er í hóp.  

3.7  Sjálfsþekkingargreind   

Einstaklingar sem eru sterkir í þessari greind hafa mjög skýra sjálfsmynd og þeir þekkja 

mjög vel sínar sterku og veiku hliðar. Eru meðvitaðir um eigin skapgerð, fyrirætlanir og 

langanir ásamt hæfni til sjálfsögunar (Armstrong, 2001).  

Skera sig úr því að þeir 

• Hafa gaman að eyða tíma með sjálfum sér í t.d. hugleiðslu.  

• Kjósa að vera einir frekar en í fjölmenni.   

• Hafa áhugamál sem þeir halda út af fyrir sig (Armstrong, 2001). 

• Þeir hafa skýra sjálfsmynd.  

• Þekkja vel sína styrkleika og veikleika.                    

• Þeim finnst gaman að áætla, íhuga og setja markmið (Armstrong, 2001). 

• Þessum nemendum finnst gott að fá að starfa einir að verkefnum.  

• Vilja hafa val milli verkefna og ráða hvernig þau eru unnin.  

• Finnst gott að fá að ráða vinnuhraða. 

3.8  Umhverfisgreind  

Einstaklingar sem eru sterkir í þessari greind hafa mikla hæfileika í að þekkja og flokka 

tegundir úr dýra- og jurtaríkinu. Þeir eru næmir fyrir náttúrunni í kringum sig t.d. 

fjöllum og skýjafari (Armstrong, 2001). 

Njóta þess að 

• Fara á ýmisskonar söfn eins og t.d. sædýrasafn eða dýragarð þar sem náttúran er 

skoðuð.  

• Hafa gaman af göngutúrum í náttúrunni, lesa bækur og tímarit sem tengjast 

náttúrunni (Armstrong, 2001). 

• Tala um uppáhalds dýrið sitt þegar nemendur eiga að vera að segja frá sjálfum 

sér. 

• Ef blóm eru í kennslustofunni þá hafa þessir nemendur mjög gaman af að vökva 

þau. 

• Þeir hafa mikinn áhuga á gæludýrum (Armstrong, 2001).   

• Þessir nemendur hafa mikinn áhuga á náttúrunni í kringum sig, því myndu 

verkefni sem tengjast náttúrunni vera spennandi fyrir þá. 

Fjölgreindakenning Howards Gardners er mjög góð til að styðjast við í kennslu. 

Í kenningunni er talað um fjölbreytta greind og mismunandi styrk hvers og eins 

nemanda. Auðveldar það kennurum við kennsluna að geta valið verkefni og 

kennsluaðferð eftir því hvar styrkur hvers og eins liggur og hvernig er best að ná til 

viðkomandi nemanda. 

4.  Kennsla í textílmennt byggð á fjölgreindakenningunni 

4.1  Styrkur nemandans 

Hugmyndin sem liggur á bak við einstaklingsmiðað nám er byggð á rétti einstaklingsins 

til þess að eiginleikar hans nýtist sem allra best. Í einstaklingmiðaðri kennslu er tekið 

mið af því að nemendur eru mjög mismunandi í greind, færni og þroska. Nemendur hafa 

ólíkan bakgrunn, reynsluheim og stöðu, en mikilvægt er að hafa í huga að allir 

nemendur eiga rétt á að læra á sínum forsendum og á sinn hátt (Elín G. Ólafsdóttir, 

2004).  

Ef að styrkur nemandans nýtist honum illa í námi, þá kemur honum ekki til með að 

ganga vel í náminu. Því þarf kennsla að byggja á styrkleika og áhugasviði nemandans 

með þekkingu og hæfileika hans í huga, sem og hreyfi-, tilfinninga- og vitsmunaþroska 

hvers nemanda fyrir sig (Hafdís Guðjónsdóttir, Matthildur Guðmundsdóttir og Árdís 

Ívarsdóttir, 2005).   

Þetta eru sömu áherslur og koma fram í aðalnámskrá grunnskóla, um rétt hvers og 

eins nemanda til náms við sitt hæfi. Einnig tengist þetta hugmyndum Gardners um 

ólíkar leiðir nemenda til náms og mikilvægi þess að hver og einn geti fundið hvaða leið 

hæfir honum best. Sem og mikilvægi þess að kennari hjálpi nemendum að finna sinn 

styrk, því það er grunnurinn að því að námið gangi vel. 

4.2  Áhuga- og greindarsvið nemandans 

Mikilvægt er að kennarinn noti fjölbreyttar kennsluaðferðir til þess að nálgast 

námsefnið og ná til sem flestra nemenda í skólastofunni. Einnig er áríðandi að ná til 

áhugasviðs hvers og eins nemanda til að vekja áhuga á námsefninu, því nemendur eru 

mislitur hópur sem skilja á ólíkan hátt (Ingvar Sigurgeirsson, 1999).   

Í nútímakennslu eru notaðar fjölbreyttar kennsluaðferðir, þær henta mjög vel til 

kennslu miðað við ólíkar leiðir nemenda til náms. Samkvæmt fjölgreindakenningu 

Gardners er mikilvægt að velja kennsluaðferðir fyrir nemendur miðað við áhugasvið og 

greindarsvið, þ.e. í hvaða greind þeir eru sterkastir, svo að nemendur geti fundir styrk 

sinn og nýtt hann í námi. Varla væri vænlegt til árangurs að tengja námsefnið við t.d. 

fótbolta ef nemandinn hefur engan áhuga á honum.  Eins væri ekki árangursríkt að 

nálgast námsefnið á sama hátt í kennslu fyrir mismunandi aldurshópa, þar sem 

áhugasviðin eru oft ólík á mismunandi aldri. Mjög mikilvægt er að kennari leiti leiða til 

að finna kennsluaðferðir eftir því hvaða greindir eru ríkjandi hjá hverjum nemanda.   

Til þess að nýta þessar kenningar í textílkennslu þá er t.d. gott að ná til nemenda 

með sterka málgreind með því að leyfa þeim að skoða blöð og bækur til að finna 

hugmyndir að útsaums verkefnum. Nemendur sem eru sterkir í umhverfisgreind gætu 

t.d. unnið verkefni sem tengjast náttúrunni á marga ólíka vegu. Um þetta er fjallað nánar 

í næsta kafla, en hann er um uppbyggingu hugmyndabókarinnar sem fylgir þessari 

greinargerð. 

5.  Uppbygging og notkun hugmyndabókarinnar 

Hugmyndabókin, sem þessi greinargerð fylgir, er byggð upp með hliðsjón af 

áfangamarkmiðum aðalnámskrár grunnskóla 2011 fyrir kennslu í útsaumi á miðstigi. 

Áhersla er lögð á að kennarar nýti sér fjölgreindakenningu Howards Gardners við 

kennslu og val verkefna, hvort sem kennarar úthluta verkefnum eða nemendur velji sér 

þau sjálf.  

Hugmyndabókin er sett upp á aðgengilegan hátt fyrir textílkennara. Henni er skipt 

upp í nokkra kafla eftir því með hvaða þema er unnið með hverju sinni. Fyrstu fjórir 

kaflarnir samanstanda af fjölbreyttum og misþungum verkefnum með það í huga að allir 

nemendur ættu að geta fundið eitthvað við sitt hæfi innan hvers kafla. Í síðustu þremur 

köflunum eru verkefnin þyngri og nemendur vinna þá með samskonar viðfangsefni.  

Á hverri blaðsíðu í hugmyndabókinni er mynd af verkefninu og upplýsingar um 

hvað þarf til að búa það til, bæði efni og áhöld. Áætlað er hvað tekur langan tíma að 

vinna verkefnið. Útsaumsgerðir eru nefndar, vinnuferlinu lýst í stuttu máli og tekin 

dæmi um mögulega notkun útsaumsverkefnanna.  

Við val verkefna er gott að hafa í huga að velja verkefni með hliðsjón af sterkum 

hliðum og greindum nemenda.   

Málgreind 

Eru góðir í frjálsum útsaumi þar sem þeir fá frjálsar hendur. Hentar vel að sauma upp úr 

bókum og blöðum. 

Rök- og stærðfræðigreind 

Þeir leita eftir munstrum í vinnu sinni, því væru þeir góðir í allri úttalningu og 

munsturgerð þar sem þeir fá frjálsar hendur í vinnu sinni. 

Rýmisgreind 

Þeir hafa gaman af að teikna og kemur það sér vel í textílvinnu því þeir geta teiknað upp 

textílverkefnið áður en það er unnið og með því séð það fyrir sér, áður en hafist er 

handa. Góðir í að hanna eigin hugmyndir og að vinna á listrænan hátt.  

Líkams- og hreyfigreind 

Hafa gaman af að sauma og vinna með höndunum því ættu öll útsaumsverkefni í textíl 

að höfða til þeirra. 

Tónlistargreind 

Þeir getað teikna munstur eða útsaums mynd eftir tónlist, ólík tónlist ólík útkoma á 

verkefnum.  

Samskiptagreind 

Þeir eru fyrir félagstarf og hópavinnu því myndu þeir una sér best þegar unnið er í 

hópastarfi ýmisskonar.  

Sjálfsþekkingargreind 

Þessum nemendum finnst gott að fá að starfa ein að verkefnum. Vilja hafa val milli 

verkefna og ráða hvernig þau eru unnin. Finnst gott að ráða vinnuhraða sínum. 

Umhverfisgreind 

Þessir nemendur hafa mikinn áhuga á náttúrunni í kringum sig því myndu verkefni sem 

tengjast náttúrunni vera spennandi fyrir þá. 

Samkvæmt Howard Gardner ber að hafa í huga, að hæfileikar hvers einstaklings 

liggja ekki einungis á einu sviði heldur mörgum, bara missterkt og þegar ein greind 

þroskast þá þróast hinar (Gardner, 1993). 

 

Útsaumsgerðir í hugmyndabókinni eru allar frekar einfaldar og ættu að liggja vel fyrir 

nemendum. Í bókinni Hannyrðir í 3.- 6. bekk er mikið af skýringarmyndum af 

útsaumsgerðum og er bókin sérlega góð sem uppflettirit og aðgengileg fyrir 

handverksfólk á öllum aldri. Í henni eru helstu saumspor sem notuð eru í 

hugmyndabókinni eins og krosssaumur, flatsaumur, afturstingur, krókspor og greinaspor 

útskýrð á einfaldan hátt (Halme, Hilkka, Kaisa Vuorio, Liisa Bask og Hanna 

Wennervirta. 2000). Bókin var sótt á vef um listgreinakennslu og endurvinnslu. 

Vefurinn var lokaverkefni Hildar Kristínar Hilmarsdóttur (Hildur Kristín Hilmarsdóttir, 

2004). 

Samantekt 

Verkefnið skiptist í hugmyndabók fyrir textílkennara og þessa greinargerð. Í 

hugmyndabókinni eru fjölbreytt verkefni í útsaumi og umfjöllun um notkun hennar. 

Stuðst er við útsaumgerðir úr bókinni Hannyrðir í 3.- 6. bekk og í henni eru góðar 

skýringarmyndir. Í greinargerðinni var kynning á fjölgreindakenningu Howards 

Gardners með áherslu á að flétta hana saman við aðalnámskrá grunnskóla 2011, við 

textílkennslu og útsaum. Einnig er þar fróðleikur um textílkennslu á Íslandi og námskrá, 

auk þess sem fjallað var um  kennslu þar sem styrkur, áhugasvið og hæfileikar nemenda 

nýtast sem best.   

Hugmyndabókinni er skipt upp í nokkra kafla með fjölbreyttum verkefnum þar sem 

unnið er með ólíkar áherslur hverju sinni til að ná til sem flestra nemenda. Haft var að 

leiðarljósi við val verkefna að hver og einn nemandi gæti fundið eitthvað við sitt hæfi 

og einnig hvað segir í aðalnámskrá grunnskóla hvað kenna eigi á miðstigi. Niðurstaðan 

er sú, að það hentar vel að nota fjölgreindakenninguna til kennslu í útsaumi á miðstigi 

grunnskóla. Fjölgreindakenningin opnar leið fyrir kennara til að hugsa um og meta hvar 

hæfileikar hvers og eins nemanda liggja og finna út hvernig þeir geti best lært. 

Mikilvægt er að kennarar geri sér grein fyrir því að nemendur eru eins ólíkir og þeir eru 

margir og það sem hentar einum, hentar hugsanlega ekki öðrum. Það er alveg ljóst að til 

að ná til nemenda þarf að tengja saman námsefnið og áhugasvið þeirra, en með því að 

nota kenningar Gardners er það leikur einn. 

